
Iesu yn Llyfr Datguddiad
Be glywodd Ioan? (4)
(Datguddiad 2 a 3)

Be mae Iesu’n ei annog ac yn ei addo?
Cyflwynodd Iesu ei hun mewn ffordd berthnasol i’r eglwysi gwahanol; cymeradwyodd rai agweddau o fywyd yr eglwysi a cheryddodd yr agweddau gwan a gwael. Ond dydy o ddim yn eu gadael nhw heb obaith – rhoddodd anogaeth iddyn nhw hefyd. Ar ôl ceryddu’r eglwys yn Effesus mae’n rhoi hwb iddyn nhw drwy ddweud,

Tro yn ôl ata i eto, a gwna beth oeddet ti'n ei wneud ar y cychwyn.(Datguddiad 2:5)
Mae Iesu’n caru ei bobl. Mae o eisiau gweld pob un ohonon ni yn rhannu ei ogoniant yn y nefoedd. Roedd o’n annog aelodau’r eglwys yn Effesus i ddod yn ôl ato – i edifarhau. Dydy o ddim eisiau rhoi’r swits ‘off’. Mae o eisiau gweld ei bobl yn gynnes a llawn cariad, ac yn rhannu bywyd newydd ym Mharadwys.
Bydd y rhai sy'n ennill y frwydr yn cael bwyta o goeden y bywyd sydd ym Mharadwys Duw. (Datguddiad 2:7)
Tebyg iawn oedd anogaeth Iesu’r i’r eglwys yn Pergamus,

Tro dy gefn ar y pechodau hyn! (Datguddiad 2:16)

Roedd o’n eu hatgoffa nhw mai fe ydy’r ‘Bara sy’n rhoi bywyd’ (Ioan 6:48). Dyna oedd ei anogaeth iddyn nhw, sef y bydd y rhai ‘sy'n ennill y frwydr yn cael bwyta’r manna sydd wedi ei gadw o’r golwg.’ (Datguddiad 2:17)
Addewid Iesu oedd y byddai pob un oedd yn gwrthod y temtasiwn i gyfaddawdu yn cael rhannu o fara’r bywyd ac yn cael eu bodloni’n llwyr.
Mae’r anogaeth a’r addewid i’r eglwys yn Thyatria yn rhyfeddol,

Bydd y rhai sy'n ennill y frwydr, ac yn dilyn fy esiampl i i'r diwedd un, yn cael awdurdod dros y cenhedloedd –
27 'Bydd yn teyrnasu arnyn nhw gyda theyrnwialen haearn; 
ac yn eu malu'n ddarnau fel malu llestri pridd.'
Bydd ganddyn nhw yr un awdurdod ag a gefais i gan fy Nhad. 28 A bydda i’n rhoi Seren y Bore iddyn nhw hefyd. 

Dydy Iesu ddim eisiau i ni eistedd yn ôl a gwrando ar nonsens – ei fwriad ydy ein bod ni’n cyd-lywodraethu gyda fe; y bydd ganddon ni ‘yr un awdurdod’ ac a gafodd o gan ei Dad.  Byddwn ni wedyn yn cael gafael ar Seren y Bore –  y gwir ddisgleirdeb sy’n perthyn i Iesu.
Dydy Iesu ddim eisiau ‘dod fel lleidr’ (Datguddiad 3:3); mae o eisiau i ni fod yn barod. 
Roedd eglwys Sardis wedi mynd i gysgu, roedd ei blaenoriaethau’n anghywir. Doedden nhw ddim yn barod am ail-ddyfodiad Iesu. 
Ydyn ni wedi meddwl sut mae Iesu am arwain ein bywyd ni?

Mae gan Iesu wisg wen o sancteiddrwydd i’w bobl, y rhai sydd wedi bod yn ffyddlon a dyfalbarhau. Bydd Iesu’n arddel ei bobl (dangos eu bod yn perthyn iddo). Addawodd hyn i’r ffyddloniaid yn Sardis, ac mae’r un addewid yn parhau i ninnau hefyd.

Bydd pawb sy'n ennill y frwydr yn cael gwisgo dillad gwyn. Fydda i byth yn dileu eu henwau nhw o Lyfr y Bywyd. Bydda i’n dweud yn agored o flaen fy Nhad a’i angylion eu bod nhw'n perthyn i mi. (Datguddiad 3:5)
Dyma’r cwbl sy’n cyfri yn y diwedd; nid pa mor boblogaidd ydyn ni yn y byd hwn, ond a fydd Iesu’n fodlon dangos ein bod yn perthyn iddo fe a’i fod e’n perthyn i ni. 

